
অমনি চলকি হাত ছিটাইয়া ভূমে

পড়ে গেল ফুল রাশি; সহসা আপনি

পড়িল মঙ্গল ঘট, ঢালি দিয়া ভূমে

দৈত্য শুভাদৃষ্ট সম পবিত্র উদক।

কাঁপিয়া উঠিল বুক ভয়েতে শুভ্রার

দেখি হেন অলক্ষণ। আকুল হইলা;

ভাবিলা, কেন বা আজি না লইলা পূজা

মোর, রুদ্রেশ্বর; কিবা অমঙ্গল, নাহি

জানি, ঘটিল ললাটে; কেন বা আপনি

পড়িল মঙ্গল ঘট। ছাড়িলা নিশ্বাস।

বিষাদে ক্ষণেক রৈলা নামাইয়া মুখ।

করষোড়ে তবে সাধ্বী আরম্ভিলা স্তব;—

"হে দেব ত্রিপুরঅরি, দেব আদি দেব,

কেনবা নিরখি তব এত অবহেলা

দৈত্যকুল প্রতি; কেন কৈলে ছারখার

এ অসুর কুল। প্রভো! শারদ সমীরে

নিবিড় পল্লব পুঞ্জে সমৃদ্ধি শালিনী

যথা ধরা, তেমতি হে শুভ আকাঙ্ক্ষায়

তব, ছিল দৈত্যকুল, মহোন্নতি শীল।

এবে তব কৃপা সর শুখায়েছে নাথ,

দুঃখের পঙ্কেতে মোরা কত যে যাতনা

সহিতেছি, মীনসম, বলিতে না পারি!

